Il Hollandes sgulont

Dalla legenda dil Hollandes sgulont dat ei numerusas variantas. Cunzun il num dil capitani dil renomau bastiment variescha dad ina tier l’autra, ed aschia variescha era igl onn, el qual igl eveniment ei capitaus. Ils eveniments che han menau alla smaledicziun ston esser succedi el 17avel tschentaner. Tenor ils biars raquens deriva u il bastiment ord il contuorn dall’anteriura colonia hollandesa Kapstadt ni che la smaledicziun ha liug leu.

Ei dat duas versiuns dalla legenda. L’emprema ei probablamein pli veglia. Quei ei la versiun ch’ils capitanis raquentan in a l’auter. La secunda ei quella che cumpara ella litteratura e cuntegn elements novs. Cheu ei ina dunna il motiv dalla smaledicziun: aschia survegn la historia per l’ina in “aspect romantic” e per l’autra va la historia alla fin bein, ei dat in “happy end”. Per regla aud’ins las suandontas historias.
1. Igl onn 1641 ha il capitani d’in bastiment hollandes empruau da navigar entuorn il “Kap der guten Hoffnung”. Igl um era enconuschents, perquei ch’el sgiavlava adina terriblamein. 
Duront siu viadi era la mar fetg malruasseivla, e quei jamnas alla liunga. El ha el stuiu far frunt a gronds stempraus. Il stemprau vegneva era aunc adina ord ina tuppa direcziun aschia ch’ei era bunamein nunpusseivel da navigar entuorn il cap. Suenter haver cumbattiu duront entginas jamnas adumbatten encunter las forzas dalla natira, veva l’equipa piars la speronza e leva renunziar al plan. Mo il capitani leva udir nuot da quei. El sgiavlava encunter Diu ed il mund, ch’el vegli buca renunziar avon ch’el seigi navigaus entuorn il cap, e sch’ei cuozi tochen il giuvenessendi. Sco puniziun per quella blasfemia ei il bastiment vegnius condemnaus da navigar per adina sco bastiment da spérts.
2. En quella versiun duei il capitani haver fatg in patg cul giavel. Lez hagi buca mo empermess al capitani in spert viadi tier las inslas dils cungiments, mobein era ch’el survegni ina dunna cura ch’el arrivi leu. Quella dunna ch’el veva retschiert era denton fetg pietusa e fageva pli bugen oraziun che sedar vi agl um, aschia ch’el ha mazzau ella e fiers la bara ella mar. Aschia eis el vegnius smaledius da navigar per adina sur ils oceans tochen ch’el anfli la vera carezia. Per dumignar quei astga il capitani ir silla tiara mintga tons onns (mintga 10, 100 ni sco ell’opera da Wagner mintga 7 onns). Sche la dunna ch’el elegia ei buca la dretga, mazza el ella e sto cuntinuar cun sia veta silla mar.

En quellas versiuns sto il Hollandes sgulont buca mo navigar entuorn il “Kap der Guten Hoffnung”, mobein astga semover libramein sin tut ils oceans. El astga denton buca entrar en in port.

Il bastiment da spérts duei haver habilitads nundetgas. Aschia sappi el era navigar encunter stempraus ni cu ei hagi negin vent. Ins di era ch’el sappi navigar anavos. En certs raquens sgola il bastiment sin in nibel al horizont ni vegn tuttenina ord la mar.

Sch’in auter bastiment entaupa il bastiment hollandes munta quei ch’el vegni beingleiti a sfundrar ni silmeins ina disgrazia per l’equipa dil bastiment. 
Marinaris che han entupau il bastiment da spérts ha raquintau che la punt dil bastiment seigi u vita ni ch’ei hagi mo morts e spérts sil bastiment. Certins han udiu cloms dil bastiment schegie ch’el era vits. Biaras historias menziunan ina pintga barca che navigava dil bastiment hollandes tier quels che vegnevan datier dil bastiment. La glieud silla barca purtava brevs ch’eran adressadas a glieud gia daditg morta.
